
“A mi smo Naše poslanike s jasnim dokazima 
slali, i s njima smo Knjige slali i Mjerilo, da bi 
svijet postupao po pravdi...” (Kur’an, 57:25)

Socijalna pravda je ono što je u Bosni 
i Hercegovini postalo gotovo puka floskula. 
Pojedinačni napori na umanjivanju socijalne 
nepravde su ostali samo pokušaji. Protesti na 
ulicama i kupovanje socijalnog mira su glavne 
karakteristike našega društva, godinama. I 
možda, pored sveprisutnog nasilja, korupcije 
(lista društevnih zala u BiH je ipak preduga) 
ostaju po strani. Legitimno je pitanje, ima li 
smisla nakon rata, uopće pričati o pravednosti 
među nama? Na jednom drugom nivou, ipak, 
ima. Zato što pravednosti uglavnom nema. Iako 
imami i vjeroučitelji, nemaju moći da otklone 
ove nepravde ‘rukom’, ipak mogu nepravde 
osuditi ‘jezikom’. Mogu i obaveza im je to. 
Nepravda i velika grehota je ne isplatiti 
radnicima plaće, ne prijaviti radnike socijalnom 
i penzionom osiguranju, ‘prisiljavati’ radnike da 
rade za minimalne iznose koje čestito zarade a 
od kojih ne mogu prehraniti svoje porodice, 
samo zato što im se može. Grehota je ne ispuniti 
dato obećanje, ne ispuniti dogovoreno, ne 
poštovati zakone zemlje u kojoj živimo. 

Ne treba imati straha reći istinu i 
djeci koju podučavamo, i džematlijama koje 
podsjećamo. Djecu naučiti da Bog ne voli 
silništvo i nepravdu. Oni su naša budućnost, 
oni su ti koji će vrlo brzo krojiti izgled našega 
društva. Džematlije podsjetiti, a ako od stotinu 
hutbi s ovom tematikom, samo u jednoj 
kompaniji, jedan radnik bude  dobio pravedan 
tretman, i to je uspjeh. I konačno, i kad nam se 
čini da nema rezultata, uspjeh je već reći istinu. 

Novi Muallim evo već nekoliko brojeva 
objavljuje po dvije hutbe naših imama. Nijedna 
od pristiglih, niti objavljenih hutbi ne tretiraju 
ove probleme našega društva. 

Našim imamima, i onima koji rade u 
odgojno-obrazovnom sistemu preporučujemo 

sljedeće tekstove iz novoga broja, u kojima će, 
nadamo se, naći materijale koji će im pomoći u 
njihovoj neprestanoj borbi - za naše bolje sutra! 

U rubrici PUTOKAZI, tekst O sreći 
poglavlje je iz Gazalijevog djela al-Maqsad al-
asna fi sharh ma’ani asma’ Allah al-husna u 
prijevodu Almira Fatića.  

SAGLEDAVANJA u ovom broju donose 
tekst dr. Rašida Durića Duhovni most između 
islamskog orijenta i kršćanskog okcidenta u 
monografiji “Kultura Bošnjaka” dr. Smaila 
Balića; Muslimani u Evropi između globalizacije 
i lokalizacije Hansjorg Sschmida i tekst Islamsko 
obrazovanje na post-komunističkom Balkanu 
u periodu od 1990. do 2005. godine (II) autora 
Štepana Machacheka.  U rubrici MUALLIM 
za ovaj broj pišu Aida Imamović-Terzić; Fuad 
Imširović i Sabina Mrkonjić. S obzirom na 
porast nebrige za maloljetnike, i maloljetničke 
delikvencije, vjerujemo da će naši čitatelji 
pronaći vrijedne informacije u tekstovima ove 
rubrike koje im mogu pomoći u razumijevanju 
društvenih problema vezanih za maloljetnike. 
Uloga mekteba u historiji obrazovnog sistema 
Bošnjaka tema je Amire Trnka-Uzunović u 
rubrici HISTORIJA OBRAZOVANJA. 

MUALLIMOV ESEJ ovoga puta donosi 
dva eseja Život nas uči... Saliha Indžića, i Sjećaš li 
se akšama Samedina Kadića. U MUALLIMOV 
FORUM za ovaj broj uključili su se Rifat Fetić, 
Sead Seljubac, Šefko Tinjak, Dženan Handžić, dr. 
Nusret Isanović, Amina Isanović i Samir Dedić. 
O kadrovskoj politici i obrazovnom sistemu 
u Islamskoj zajednici u njihovim prilozima 
izneseni su stavovi koji bi trebali biti poticajni 
u budućem procesu planiranja neminovnih 
izmjena na ovom planu i promišljanju o ovim 
temama uopće.  Za ovaj broj MUALLIMOVA 
HUTBA uz recenzije Remzije Pitića i hafiza 
Muhameda Čajlakovića predstavlja dvije 
nove hutbe. U rubrici PREGLED naši autori 
predstavljaju vašoj pažnji pet novih naslova. 

